ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՕԳՈՍՏՈՍԻ 6-Ի N 1298-Ա ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ԵՎ ԳՆՄԱՆ ԳՈՐԾԸՆԹԱՑՆԵՐԸ ԿԱԶՄԱԿԵՐՊԵԼՈՒ  ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

Իրավական ակտի ընդունման անհրաժեշտություն
 	Իրավական ակտի ընդունումը պայմանավորված է ՀՀ 2022 թվականի պետական բյուջեի 1049 «Ճանապարհային ցանցի բարելավում» բյուջետային ծրագրի «Պետական նշանակության ավտոմոբիլային ճանապարհների հիմնանորոգում», «Տրանսպորտային օբյեկտների հիմնանորոգում», «Միջպետական և հանրապետական նշանակության ավտոճանապարհների պահպանման և անվտանգ երթևեկության ծառայություններ» միջոցառումների շրջանակներում 2022 թվականին իրականացվելիք գնման գործընթացների կազմակերպումն ապահովելու անհրաժեշտությամբ:  

Կարգավորման հարաբերությունների ներկա վիճակը և առկա խնդիրները.
ՀՀ կառավարության 2021 թվականի օգոստոսի 6-ի թիվ 1298-Ա որոշմամբ հաստատված «Ճանապարհային դեպարտամենտ» հիմնադրամի (այսուհետ՝ Հիմնադրամ) կանոնադրության 11-րդ կետի 47-րդ կետով Հիմնադրամին վերապահվել է  ճանապարհային ոլորտի բնագավառում Հայաստանի Հանրապետության պետական բյուջեով ֆինանսավորվող ծրագրերի շրջանակներում գնման գործընթացի կազմակերպման, այդ թվում՝ պայմանագրերի կնքման գործառույթ:
   Հիմնադրամն իր կանոնադրական գործառույթների կատարումն ապահովելու նպատակով  ՀՀ 2022 թվականի պետական բյուջեի նախագծում ճանապարհային ցանցի բարելավմանն ուղղվող «Ճանապարհային ցանցի բարելավում» բյուջետային ծրագրի «Պետական նշանակության ավտոմոբիլային ճանապարհների հիմնանորոգում», «Տրանսպորտային օբյեկտների հիմնանորոգում», «Միջպետական և հանրապետական նշանակության ավտոճանապարհների պահպանման և անվտանգ երթևեկության ծառայություններ» միջոցառումների շրջանակներում որպես պատվիրատու պլանավորել և կազմակերպել է սույն որոշման հավելվածում ընդգրված գնման ընթացակարգերը՝ «Գնումների մասին» օրենքի 15-րդ հոդվածի 6-րդ մասի հիման վրա: 
Հիմնադրամի կողմից կազմակերպված գնման ընթացակարգերի արդյունքում հաղթող ճանաչված մասնակիցների հետ պայմանագրերի կնքումը, կառավարումը, այդ թվում աշխատանքների, ծառայությունների դիմաց վճարումն ապահովելու նպատակով ՀՀ ֆինանսների նախարարությանն առաջարկվել է ՀՀ 2022 թվականի պետական բյուջեի նախագծում «Ճանապարհային ցանցի բարելավում» ծրագրի «Պետական նշանակության ավտոճանապարհների հիմնանորոգում» և «Տրանսպորտային օբյեկտների հիմնանորոգում» միջոցառումների տնտեսագիտական դասակարգման հոդվածները փոխարինել «Այլ կապիտալ դրամաշնորհներ» հոդվածով, իսկ «Միջպետական և հանրապետական նշանակության ավտոճանապարհների պահպանման և անվտանգ երթևեկության ծառայություններ» միջոցառման տնտեսագիտական դասակարգման հոդվածները՝ «Այլ ընթացիկ դրամաշնորհներ» հոդվածով: 
ՀՀ ֆինանսների նախարարությունը քննարկելով ներկայացված առաջարկը՝ նշել է, որ ՀՀ 2022 թվականի պետական բյուջեի նախագծի ուղերձի ՀՀ հարկաբյուջետային կանոնների համակարգի ծախսային կանոններով (ՀՀ բյուջետային համակարգի մասին ՀՀ օրենքի 21-րդ հոդվածի 8.2-րդ, 8.3-րդ և 8.4-րդ մասերի և ՀՀ կառավարության 23.08.2018թ. N 942-Ն որոշման համաձայն) նախատեսված է, որ 2022 թվականին ՀՀ կառավարությունը վերադարձ կկատարի ՀՀ օրենսդրությամբ բնականոն իրավիճակների համար սահմանված ծախսային կանոնների՝ ապահովելով պարտք/ՀՆԱ հարաբերակցության նվազող հետագիծը և ծախսերի կառուցվածքի բարելավումը: Հաշվի առնելով շարադրվածը՝ ՀՀ ֆինանսների նախարարությունը գտել է, որ առաջարկը (շուրջ 47 մլրդ դրամը որպես ընթացիկ ծախս դիտարկելը) չի բխում հարկաբյուջետային կանոնների շրջանակներից և առնվազն այդ տեսանկունից ընդունելի չէ:
Արդյունքում ստացվում է, որ ճանապարհային ցանցի բարելավմանն ուղղվող երեք միջոցառումների շրջանակներում Հիմնադրամը չի կարող որպես պատվիրատու կնքել և կառավարել սույն որոշման հավելվածում ընդգրկված  գնման ընթացակարգերի արդյունքում կնքվելիք գնման պայմանագրերը:   
	Հիմք ընդունելով վերոգրյալը՝ հարցի կարգավորման, Ճանապարհային ցանցի բարելավմանն ուղղվող երեք միջոցառումների անխափան իրականացումն ապահովելու նպատակով նախագծով առաջարկվում է սահմանել, որ որոշման հավելվածում նշված՝ «Ճանապարհային դեպարտամենտ» հիմնադրամի կողմից 2021 թվականի ընթացքում «Գնումների մասին» օրենքի 15-րդ հոդվածի 6-րդ մասի հիման վրա կազմակերպված գնման ընթացակարգերով  որպես պատվիրատու գնման պայմանագրերը, ինչպես նաև դրանցով նախատեսված կողմերի իրավունքներն ու պարտականություններն ուժի մեջ դնելու մասին համաձայնագրերը կնքում է Հայաստանի Հանրապետության տարածքային կառավարման և ենթակառուցվածքների նախարարությունը:
   Միաժամանակ ՀՀ կառավարության 04.05.2017 թ. N 526-Ն որոշմամբ հաստատված կարգի 12-րդ կետի համաձայն՝ պատասխանատու ստորաբաժանում կարող են սահմանվել պատվիրատուի` համապատասխան կառուցվածքային ստորաբաժանումը, ենթակա մարմինը կամ համակարգման ոլորտում գործող կազմակերպությունը:
	Նշված իրավակարգավորման համատեքստում՝ Հիմնադրամի իրավանախորդ «Ճանապարհային դեպարտամենտ» ՊՈԱԿ-ը ՀՀ 2021 թվականի պետական բյուջեի 1049 «Ճանապարհային ցանցի բարելավում» բյուջետային ծրագրի «Պետական նշանակության ավտոմոբիլային ճանապարհների հիմնանորոգում», «Տրանսպորտային օբյեկտների հիմնանորոգում», «Միջպետական և հանրապետական նշանակության ավտոճանապարհների պահպանման և անվտանգ երթևեկության ծառայություններ» միջոցառումների շրջանակներում սահմանվել է որպես պատասխանատու ստորաբաժանում, ինչը հնարավորություն է տվել մասնագիտացված կառույցի միջոցով ապահովել ճանապարհաշինական ծրագրերի իրականացումը, ինչը բավականին բարձրացրել է աշխատանքների արդյունավետությունը: 
Ներկայում Հիմնադրամը հանդիսանում է ՊՈԱԿ-ի իրավահաջորդը, որի  գործունեության հիմնական նպատակը նույնպես Հայաստանի Հանրապետությունում ճանապարհային ոլորտի ծրագրերի արդյունավետ իրականացման ապահովումն է:  
    Հիմք ընդունելով վերոգրյալը՝ նախագծով առաջարկվում է սահմանել, որ ՀՀ տարածքային կառավարման և ենթակառուցվածքների նախարարության կողմից ճանապարհաշինության ոլորտում իրականացվող ծրագրերի շրջանակներում  «Ճանապարհային դեպարտամենտ» հիմնադրամն  իրականացնում է գնումների մասին Հայաստանի Հանրապետության օրենսդրությամբ նախատեսված պատասխանատու ստորաբաժանման լիազորությունները։
  

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.

Նախագիծը 2022 թվականի պետական բյուջեում լրացուցիչ ֆինանսական միջոցների անհրաժեշտություն և պետական բյուջեի եկամուտներում և ծախսերում փոփոխություններ չի առաջացնում:

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:	
	ՀՀ կառավարության 2021-2026թթ. գործունեության ծրագրի «3.2 Ճանապարհաշինություն» բաժնի 3-րդ կետի 1-ին ենթակետ, համաձայն որի՝ ճանապարհաշինության բնագավառում ՀՀ կառավարության ռազմավարական խնդիրներից է միջպետական, հանրապետական, տեղական նշանակության ավտոմոբիլային ճանապարհային ցանցի նորոգումը, հիմնանորոգումը և որակի շարունակական  բարձրացումը, ինչի շնորհիվ տարեկան կունենանք շուրջ 500 կմ վերանորոգված ճանապարհ: 
Ակնկալվող արդյունք
Որոշման ընդունումը կապահովվի 1049 «Ճանապարհային ցանցի բարելավում» բյուջետային ծրագրի «Պետական նշանակության ավտոմոբիլային ճանապարհների հիմնանորոգում», «Տրանսպորտային օբյեկտների հիմնանորոգում», «Միջպետական և հանրապետական նշանակության ավտոճանապարհների պահպանման և անվտանգ երթևեկության ծառայություններ» միջոցառումների շրջանակներում 2022 թվականին իրականացվելիք աշխատանքների, ծառայությունների բնականոն, անխափան ընթացքը: 

